Maak gerus gebruik van die

40 dae-Bybelstudie oor Handelinge

Rimpels in Handelinge

----------------------

Mosaïek van duursame dissipelskap
Oefen die lewensvaardigheid in om duursame dissipelskap uit te leef.

Geniet dit!
AAN ELKE MEDEREISIGER IN DIE GELOOF

Gelowiges is “gestuurdes” met ’n spesifieke roeping. 
Wat ’n wonderlike voorreg! God is by uitnemendheid die God wat stuur. Luister weer na die welbekende Johannes 3:16: Want so lief het God die wêreld gehad dat Hy sy enige gebore Seun GESTUUR het ... (Ou Vertaling). In die opdrag van Matteus 28: Gaan dan heen ... word ook ons gestuur. 
Ons ken almal Handelinge 1:8 waar Heilige Gees die gelowiges bekragtig en toerus vir hulle roeping as gestuurdes. Die wese van die kerk is dat elke lidmaat waar hy of sy leef en deelneem, in daardie omgewing ’n verskil behoort te maak. 
Waar die gelowige geplant is – blom hy/sy vir God se koninkryk.
Ons diepste binnekant as gelowiges is gerat en gestuur om rimpels te maak. 
Ons is gekoppel aan die Wynstok (Jesus), daarom kan ons nie anders nie as om vrugte te dra (Joh 15:1-8). Die goeie nuus is dat die Heilige Gees deur ons werk om dit ’n werklikheid te maak.
Jy word as gelowige genooi om 40 dae lank in jou stiltetyd saam te dink, saam te gesels en te bid, oor jou roeping en die feit dat jy in hierdie wêreld en jou omgewing GESTUUR is. 
Kan dit wees dat die ware betekenis en sin van die mens se lewe opgesluit lê in ’n besondere geloofsroeping waarmee elke gelowige bekragtig is?
As gelowiges ervaar en vier ons die lewe op ’n unieke manier – in gemeentewees, maar ook dáár waar die Here ons geplaas het. Ons kan daadwerklik rimpels maak omdat die Here ons in staat stel om, uit dankbaarheid, lig vir die wêreld en sout vir die aarde te wees by ons werkplek; ook in ons familiekring en huwelikslewe. 
Ons vorm as geloofsgenote ’n groter familie in Christus. Dit help ons op ‘n spesiale manier om ‘n impak te maak op enige persoon wat ons pad kruis. En van daar af kring dit na ander mense uit. Goddelike Rimpels word dan menslike rimpels!
Kom reis saam en ervaar “reisgenade” vir die volgende 40 dae.
40 DAE VAN VERDIEPING

Rimpels in Handelinge

oor duursame dissipelskap.

Nooi jou gemeente uit vir 40 dae se Bybelstudie

Hou ’n gemeentebyeenkoms, bv elke

Sondag en Woensdag 18:00

Stiltetyd-Bybelstudies vir elke dag

VIR DIÉ WAT WIL, ’N METODE OM VAT TE KRY
Die oordenkings by die 40 dae (met ’n groepbespreking elke Sondag en Woensdag) vloei logies en gemaklik uit die aangeduide kerngedeelte vir die Bybelstudie. As jy wel ’n geringe metode soek om jou aanpak rigting te gee, kan jy die volgende oorweeg:

· Word op jou eie stil (persoonlike oordenking vir verdieping): Lees die aangeduide Bybelhoofstuk vinnig deur vir die geheelbeeld. Daarna werk jy dit aandagtig deur en let veral op die kerngedeeltes wat aangedui word. 
· Bespreek in die groep (groepgesprek wat lyne saamtrek): Bespreek die stellings wat verskaf word terwyl elkeen in die groep ook sy of haar eie geloofslewe in gedagte hou. Deel met mekaar grepe daaruit vir die lede wat kans sien.
40 DAE VAN VERDIEPING – DAG 1
Sondag Week 1: INLEIDING
Die Heilige Gees wat ons inspireer en energeer!

Die krag van die Heilige Gees bring ’n bepaalde nuanse, tekstuur en kleur aan die getuienis en rimpel-prosesse in ’n gelowige se lewe. 
GROEPGESPREK
Bespreek die vrae hier onder en deel uit jou eie geloofslewe:
1. Die Heilige Gees werk nie met mag en mening en die toe-eiening van ’n reg nie. 
2. Die Gees werk dikwels nie triomfantelik en ooglopend nie. 
3. Die Heilige Gees beweeg en bekragtig mense dikwels in stilwees en luister.
4. God die Gees bring kreatiwiteit en doelgerigtheid.
5. Die Gees bring verwondering en misterie.
Watter een van bogenoemde stellings tref jou die meeste en hoekom?

Gebed: Here – Ek stel my oop vir u GEES! Deurdrenk en deurwaai my. Amen.
WORD OP JOU EIE STIL – DAG 2

Maandag Week 1
Sensitief vir die Gees
LEES HANDELINGE 1 
OORDENKING

Gaan dit deeglik deur. Kyk of jy die volgende motiewe kan vind. Watter van hierdie gedagtes tref jou die meeste?

Heilige Gees se bevele; onbetwisbare bewyse; verskeie geleenthede; dinge van die koninkryk; die gawe wat die Vader belowe het; die belofte van krag ontvang; die opdrag om getuies te wees; Hy sal net so terugkom; almal moet eensgesind volhard.
Gebed: Here, maak my vandag sensitief vir u Gees in my. Amen
 WORD OP JOU EIE STIL – DAG 3

Dinsdag Week 1
Die uitwerking van die Woord en Gees 
LEES HANDELINGE 2 

OORDENKING

Let veral op die volgende kerngedeeltes: 
1. Wat beteken vers 17b-18; 22; 24b; 33; 36; 37b en 42 vir jou?

2. Watter ander gedeeltes het jou getref wat jy graag sou wou deel? Hou dit vir die Groepbespreking in gedagte.
Gebed: Here, ek wil my daarop toelê om u Woord te volg. Help my asseblief hiermee. Amen 
BESPREEK IN DIE GROEP – DAG 4
Woensdag Week 1

Sy krag in eenvoud en nederigheid
Wie die Gees is en hoe Hy op ons geloofslewe inwerk
GROEPGESPREK

Bespreek in julle groep die volgende stellings. Noem telkens: Wat sê dit vir jou oor Wie en wat die Gees is? 
Die Heilige Gees werk stilweg:

· in die aandwindjie;
· in die aanraking van ’n gelowige en ook ’n medemens;
· in die kwaliteittyd wat ons saam met ŉ medemens deurbring. 
Wat sê die volgende beelde vir jou van jou verhouding met die Gees? 

Die gelowige is dikwels maar net: 

· die kabel waardeur die krag van die Heilige Gees vloei;
· die suurstofpyp waarlangs die suurstof van die Heilige Gees loop;
· die ink wat die boodskap van die Heilige Gees vertoon;
· die fotostaat wat ’n afdruksel van die Gees se werk is;
· die plastieksak wat die verrassing van die Heilige Gees dra.
Rimpels van medemenslike liefde en van medemenslike deernis, diensbaarheid en begrip kry eers daadwerklik stukrag en ware betekenis as dit met sy Gees deurdrenk is. Hoekom?
Gebed: Here, dat U my in u plan wil gebruik, vul my met verwondering. Amen
WORD OP JOU EIE STIL – DAG 5
Donderdag Week 1

Vroomheid en innerlike krag 
LEES HANDELINGE 3
OORDENKING

Dink na oor die motiewe wat in die kernverse uitgedruk word:

1. Wat gee vers 12 en 16 aan jou deur oor vroomheid?
2. Watter ander kerngedeeltes laat jou dieper nadink?
Gebed: Ons Vader, help ons ontdek waar ons ware krag lê. Amen

WORD OP JOU EIE STIL – DAG 6
Vrydag Week 1

Rimpels deur eenvoudige mense
LEES HANDELINGE 4

OORDENKING

Volg die kerngedeeltes hier onder en pas dit in die groter geheel:

1. Wat beteken vers 12-13, 16, 19, 24, 29, 32-33 en 36 vir jou? 
2. Aan watter ander gedeeltes in die Bybel laat dit jou dink?

Gebed: Ons Here, gee my die vrymoedigheid om oor U te praat. Amen
WORD OP JOU EIE STIL – DAG 7
Saterdag Week 1

Mense werk en God se werk!
LEES HANDELINGE 5

OORDENKING

Konsentreer op die volgende kernverse in die lig van die groter prent: 

1. Hoe verras vers 29-41 vir jou?
2. Aan watter ander gedeeltes in die Bybel laat dit jou dink?  
Gebed: Dankie, o Heilige Gees, dat U ons help om gehoorsaam vir God te werk. Amen

BESPREEK IN DIE GROEP – DAG 8
Sondag Week 2

Deur die Gees bekragtig en ge-energeer
Getuienis gaan oor hoe geïnspireerd lidmate is
GROEPGESPREK

Kies twee stellings en deel met jou groep hoekom jy dit gekies het. OF: Julle kan ’n paar van die vrae in hakies ná elke stelling bespreek:

1. Jesus praat in Handelinge 1:8 van “krag” wat ontvang word. Die soort “krag” is besondere geestes- en innerlike krag wat ook verbindingslyne het met Jesuskrag, opwekkings-, opstandings- en lewensveranderende krag. 
(Ervaar jy die soort kragte in jou geloofslewe? Noem voorbeelde of gevalle daarvan.)
2. Hierdie geestes- en innerlike krag kom van ’n Bron (God Drie-enig), wat vloei en ons lewe deurvloei, en bloot gekanaliseer word deur gelowiges wat die vrugte dra. Johannes 15:1-8 – praat saam oor Jesus die Wynstok en ons die lote; Galasiërs 5:22 – ondersoek saam die vrugte van die Gees. 
(Watter gerusstelling lê vir jou in die stelling hier bo opgesluit?)
3. Dit is troos- en deerniskrag, sensitiwiteitskrag veral in ’n tyd soos hierdie want die Heilige Gees se ander naam volgens die evangelie is Trooster! 
(Hoe dikwels het in jou lewe jy troos nodig?)

4. Die gelowiges is in hulle diepste binnekant gerat om ’n rimpel-effek in hulle gemeenskap te maak. 
(In hoe verre stem jy hiermee saam?)

5. Die krag wat ons van die Heilige Gees ontvang, sit die proses van bekragtiging en besieling aan die gang. 
(Ervaar jy dit só ...?)

6. Die Heilige Gees inspireer gelowiges voortdurend dat hulle nie probleemgerig nie maar oplossing- en uitkomsgerig is en só waarde toevoeg in oënskynlik vasgeloopte situasies. 
(Ervaar jy dit só ...?) 
Gebed: Here Jesus, laat my u krag op ’n verrassende manier in my lewe ervaar. Amen.
WORD OP JOU EIE STIL – DAG 9
Maandag Week 2

Die wysheid van die Gees
LEES HANDELINGE 6 

OORDENKING

Let op die kernverse – volg die boodskap oor wysheid:
1. Wat druk vers 10 en 15 vir jou uit?

2. Watter ander verse in hierdie gedeelte sluit volgens jou hierby aan?

In die lig van wat jy gelees het: Wat beteken dit om die wysheid van die Gees te ontvang? 
Gebed: Heer, ek wil graag in u wysheid deel, werk dit deur my. Amen
WORD OP JOU EIE STIL – DAG 10
Dinsdag Week 2

Geloof se gevolge

LEES HANDELINGE 7
OORDENKING

Volg die kerngedeeltes en let op hoe dit teenoorgestelde reaksies uitdruk:

1. Watter twee kante van geloof se gevolge druk vers 56 uit teenoor vers 57; asook die teenstelling binne-in vers 59?
2. Watter ander gedeeltes in die Bybel waarin jy kan dink teken hierdie teenoorgestelde reaksies op geloof?
Watter gevolge hou jóú geloof in? Merk jy ook die twee kante? 
Gebed: Gees van God, maak my getrou ten spyte van ongemak en beskuldigings! Amen
BESPREEK IN DIE GROEP – DAG 11
Woensdag Week 2
Die Gees gee krag                                         
Hoe kry ons krag wanneer die Gees oor ons kom?
GROEPGESPREK

Lees Handelinge 1:4-8 en bespreek die vrae hier onder terwyl elkeen sy of haar geloofslewe in gedagte hou:
1. Waarvoor moes die gelowiges wag in vers 4?
2. Wie het iets belowe in vers 4 en hoekom?

3. Wat beteken dit vir jou om in die naam van die Heilige Gees gedoop te wees?

4. Hoe werk die krag wat ons ontvang van die Heilige Gees? 
(Kyk vers 8.)
5. Hoe weet jy dat jy in die krag deel?

6. Maak die Heilige Gees-krag in jou lewe ’n verskil? Indien wel wat is die rimpels wat dit in jou omgewing maak en sien ander dit raak?

Gebed: Here, bevestig deur ’n ander gelowige in my lewe, dat U deur my werk. Amen
WORD OP JOU EIE STIL – DAG 12
Donderdag Week 2

Teenstand hanteer
LEES HANDELINGE 8 
OORDENKING

Wat gaan deur jou gedagtes as jy die volgende aanhalings uit die hoofstuk hoor?
Moord goedgekeur; hewige vervolging; uitmekaar gejaag maar hou aan getuig; uitroei; aandagtig luister; toorkunste verstom; die woord van God aanvaar; hande oplê; Gees ontvang; gesindheid teenoor God; verstaan jy wat jy lees?; uitlê.
Gebed: Hemelse Vader, maak my te midde van teenstand getrou en gee my ’n leerbare gees. Amen
WORD OP JOU EIE STIL – DAG 13
Vrydag Week 2

Om te dink jy is reg
LEES HANDELINGE 9

OORDENKING

Dink na oor die gedeelte wat jy dink die kern weergee (gebruik die stellings hier onder as riglyn):

1. Paulus het gedink sy saak is reg, en toe kom daar verdieping. 
2. Kan dit vandag nog met ons gebeur? Hoekom sê jy só?
Gebed: Here, maak my van my eie oortuigings vry en laat my vir U raaksien. Amen.

WORD OP JOU EIE STIL – DAG 14
Saterdag Week 2

Om insig te hê en dieper te kyk
LEES HANDELINGE 10

OORDENKING

Dink oor die kerngedeelte na en vind die geheim uit:
1. Wat is die groot insig wat volgens vers 34-36 vir Petrus deurbreek?
2. Hoe kan jy dit vandag in jou geloofslewe toepas? 
Gebed: Grote God, gee ons tog ware insig in u plan met ons. Amen
BESPREEK IN DIE GROEP – DAG 15
Sondag Week 3

Wees ’n instrument wat rimpels maak

Die Gees bemoedig en rus jou toe te midde van twyfel

GROEPGESPREK

Blaai na Matteus 28:17-20 en beantwoord die volgende vrae terwyl elkeen op sy of haar geloofslewe fokus:
1. Kan ’n gelowige terselfdertyd twyfel en aanbid? Kyk vers 17.
2. Wat vind jy vertroostend in vers 18? Hoe help so ’n boodskap as ons moedeloos is?

3. Watter vyf rimpel-opdragte kry ons in vers 19-20?
4. Watter uitwerking het dit in jou lewe dat jy in die Naam van die Vader, Seun en Heilige Gees gedoop is?

5. Deel met mekaar: Wat gaan deur jou gedagtes en gees as jy die laaste sin van die Matteus-Evangelie lees? 
Gebed: Dankie Here dat ek weet U sal my nooit in die steek laat nie. Amen
WORD OP JOU EIE STIL – DAG 16
Maandag Week 3

Om God te verhinder
LEES HANDELINGE 11 

OORDENKING

Let op die kernverse en spoor die hindernisse op:

1. Wat is tipiese dinge waarin ons die Here se werk kan verhinder (vers 17)? 
2. Van watter soort rimpel lees ’n mens in vers 29?
Gebed: Here, help my om nie in die pad van u plan met hierdie wêreld te staan nie. Help my om prakties ’n verskil in ander se lewe te maak. Amen.

WORD OP JOU EIE STIL – DAG 17
Dinsdag Week 3

Lyding ter wille van die evangelie
LEES HANDELINGE 12

OORDENKING

Dink oor die volgende gedagtes na en wat dit van jou vra:

1. As jy rimpels vir die Here maak, betaal jy dikwels ’n prys. Wat het met die gemeentelede gebeur en met Jakobus, die broer van Johannes volgens vers 1-2? 
2. Kan jy onthou wanneer laas jy swaar gekry het omdat jy sterk vir Jesus se saak gestaan het?  
3. Waarop dui die gelowiges se woorde en reaksie:


Jy is mal! (Vers 15.)

Dan is dit sy gees (vers 15).

Hulle was baie verbaas (vers 16).
4. Wat is die merkwaardige teenstelling tussen vers 23 en 24? Wat sê dit vir jou geloofslewe?
Gebed: Here Jesus, wees by my en maak my sterk wanneer die moeilike tye kom. Amen

BESPREEK IN DIE GROEP – DAG 18
Woensdag Week 3

Rimpels van diens!

Ons leef unieke rimpel-effekte uit

GROEPGESPREK

Lees 1 Petrus 4:7-11 en deel met mekaar in die groep. Pas dit telkens by julle elkeen se geloofslewe in: 

1. Watter twee eienskappe vra gebed volgens vers 7?
2. Watter rimpel-effek het die liefde op sonde? (Vers 8.)
3. Hoe verstaan julle die bedek van sondes in hierdie verband?

4. Wat is volgens vers 10 die kenmerk van goeie bedienaars?

5. Wat bedien bedienaars graag en dink julle dit het ’n effek? (Vers 10.)
6. Waar kom preek- en diensrimpels vandaan volgens vers 11?
7. Waarvoor moet die Here verheerlik word volgens vers 11? Noem praktiese sake.

8. Wat behoort aan die Here volgens vers 11? Wat sê dit van die rimpel-krag van gelowiges?

Gebed: Heer, ek verstaan ek is nie hier om gedien te word nie maar om te dien. Help my om só te leef. Amen
WORD OP JOU EIE STIL – DAG 19
Donderdag Week 3

’n Woord van bemoediging
LEES HANDELINGE 13

OORDENKING

Fokus op die aanwysings en maak vir jou uit:

1. Watter bemoediging (vers 15b) put jy uit hierdie hoofstuk van Handelinge?
2. Wat beteken die “goeie boodskap” (vers 32) vir jou eie geloofreis tot dusver?
Gebed: Here Jesus, dankie vir “die goeie boodskap” ek juig dit toe saam met Paulus. Amen
WORD OP JOU EIE STIL – DAG 20
Vrydag Week 3

Mense se reaksies op die evangelie
LEES HANDELINGE 14 

OORDENKING

Dink oor die volgende motief na – dink prakties oor dissipelskap:
1. Die een oomblik gewild (vers 13 en 18), die volgende oomblik onder die klippe (vers 19). 
2. Wat sê dit vir jou oor dissipelskap se duursaamheid? 
Gebed: Ons Vader, maak my iemand wat ander aanspoor soos volgens vers 22. Amen
WORD OP JOU EIE STIL – DAG 21
Saterdag Week 3

Meningsverskille en verwarring
LEES HANDELINGE 15 

OORDENKING

Dink oor die vrae na en laat dit by jou grondvat:

1. Volgens hierdie gedeelte – hoe behoort verwarring en meningsverskille tussen gelowiges uitgesorteer te word?
2. Watter ervarings het jy al hiermee gehad? 
Gebed: Jesus ons Here, help my om ook te luister na die stem van ander gelowiges om my. Amen

BESPREEK IN DIE GROEP – DAG 22
Sondag Week 4

Rimpel in ’n span saam
Die gelowige is in ’n span ingebind om te rimpel
GROEPGESPREK

Lees Romeine 12:3-21. Bring die vrae hier onder met julle elkeen se eie geloofslewe in verband:
1. Wanneer jy besef watter genade jy in jou lewe ontvang: Watter uitwerking het dit (vgl vers 3) op jou lewe?
2. Wat is die voordeel om verskillend te wees? (Vers 4-5.)
3. Wat is die voordeel om dieselfde te wees?

4. Hoeveel gawes kan julle in die gedeelte uitwys?

5. Watter gawes geld vir die lede van die groep waarin jy jou op die oomblik bevind? (Vertel hoe julle mekaar se gawes sien.)
6. Watter rimpel-effek kan dit in julle gemeenskap hê as julle vyf van die gawes wat in die gedeelte ter sprake kom prakties uitoefen? (Watter verskil sou julle as ’n span kon maak?)
Gebed: Genadige Vader, dankie vir verskillende gawes en dat ons te midde van ons andersheid saam tog ’n groot verskil kan maak. Amen
WORD OP JOU EIE STIL – DAG 23
Maandag Week 4

Hoe word ek dan gered?
LEES HANDELINGE 16
OORDENKING

Dink oor die gedeelte na fokus op die rimpel-sake hier onder:

1. Maak mense vandag nog geld uit mekaar? Wat is die gevaar? (Vers 16-24.)

2. Waarom dink jy het Paulus en Silas gesing en watter rimpel het dit gemaak? (Vers 25.)
Gebed: Heer, laat my sing, al word ek ook onbillik behandel. Amen
WORD OP JOU EIE STIL– DAG 24
Dinsdag Week 4

Verontwaardig en onkundig 
LEES HANDELINGE 17

OORDENKING

Dink oor die vrae na en kyk terselfdertyd in jou eie hart:

1. Hoekom dink jy het die Jode afgunstig geword in vers 5? 
2. Watter gedagte tref jou die meeste in vers 16-33? 
3. As net ’n paar mense in die geloof reageer, maak dit jou moedeloos? Hoekom só? (Vers 34.)
Gebed: Ons Here, dankie dat ek weet dat U self u Kerk bou en u koninkryk laat kom dikwels ten spyte van mense se verontwaardiging en onkunde. Amen 
BESPREEK IN DIE GROEP – DAG 25
Woensdag Week 4

Unieke rimpels vir mekaar

Elkeen veroorsaak ’n unieke rimpel tot voordeel 
van almal

GROEPGESPREK

Lees 1 Korintiërs 12:2-30 en bespreek die volgende vrae. Bring dit met jou eie geloofsbelewing in verband:
1. As julle in die groep sê: “Jesus is die Here!” – in watter verhouding staan julle met die Heilige Gees? (Vers 3.)
2. Vers 4-7: Watter drie persone bly dieselfde ten spyte van die verskillende gawes wat genoem is?

3. Watter invloed het die Gees op gelowiges? (Vers 7-11.)
4. Wat leer jy uit vers 12-13 oor eenheid en samehorigheid?

5. Wat dink julle beteken dit dat ons “almal van die een Gees deurdrenk” is? (Vers 13.)
6. Wat leer julle van uniekheid en verhoudings in vers 14-25?
7. Watter troos bring vers 26?
8. Wat is die allerbeste genadegawe wat almal moet hê? (Vers 31; vgl ook 1 Kor 13.)
Gebed: O Goddelike Gees, dankie dat ek weet en kan bely dat U by my is en my bewus maak dat U op die oomblik ’n werklikheid in my lewe is. Amen
WORD OP JOU EIE STIL– DAG 26
Donderdag Week 4

Moenie bang wees nie, hou aan ... 
LEES HANDELINGE 18

OORDENKING

Vra jou, na aanleiding van die kerngedeeltes, die volgende af:

1. Dink jy gelowiges word genoegsaam in ons gemeente in die Woord onderrig? (Kyk vers 6, 5, 9, 11, 24-26 en 28.)
2. Watter voorstelle sou jy in hierdie opsig wou maak?

Gebed: Heer, gee ons ’n groter hongerte vir u Woord! Amen
WORD OP JOU EIE STIL– DAG 27
Vrydag Week 4

Woordkrag maak mag!
LEES HANDELINGE 19

OORDENKING

Let op die kernverse en dink oor die sleutelsaak na:

1. Watter gedagtes gaan deur jou as jy lees van “koppig” en “belaglik” in vers 9? 
2. Watter krag-boodskap kry jy persoonlik uit vers 20?
Gebed: Heer, u Woordkrag is vir my _____________________
(Vul jou eie gedagte hier in en bid dit uit jou hart.) 
WORD OP JOU EIE STIL– DAG 28
Saterdag Week 4

Elke gelowige ’n bemoediger
LEES HANDELINGE 20

OORDENKING

Volg die kernverse en dink oor die vrae na:

1. Preek/getuig/om rimpels te maak is om te bemoedig! Stem jy saam? (Vers 2, 11, 22-36.)
2. Op watter manier kan jy prakties daaraan uiting gee?

Gebed: Maak my ’n bemoediger van ander vir U. Amen
BESPREEK IN DIE GROEP – DAG 29
Sondag Week 5

Voetewassers, dienswerkers en diensknegte

Die gelowiges se unieke roeping om diensrimpels 
te veroorsaak
GROEPGESPREK

Lees Johannes 13:1-17 en dink oor die vrae na. Hou in gedagte hoe dit in julle elkeen se geloofslewe geld:
1. Wat is die kwaliteit van Jesus se liefde volgens vers 1?
2. Wat tref jou van Jesus se houding en gesindheid in vers 2-5?
3. Hoekom dink julle wou Petrus nie dat Jesus sy voete aanvanklik was nie? (Vers 6-8.) 

4. Watter rimpels veroorsaak jy in die gemeenskap volgens Jesus se woorde in vers 12-15?
5. Tref Jesus ’n onderskeid tussen soorte mense? Hoekom/nie? (Vers 16.)
6. Is daar ’n verband tussen die dinge wat jy weet en wat jy doen? Hoe werk dit? (Vers 17.)
7. As jy iemand se voete was – watter rimpel stuur jy deur die samelewing? 
Gebed: Ons Here, help my besef dat ek deur my dade rimpels maak. Lei my deur u Gees om die regte soort te maak. Amen
WORD OP JOU EIE STIL– DAG 30
Maandag Week 5

Gefokus en vasberade
LEES HANDELINGE 21

OORDENKING

Let op die kernverse en dink oor die hoofsaak na:

1. Wat tref jou in Paulus se belydenis in vers 13? 
2. Om in te buig onder die “Here se wil” (vers 14), is nie altyd maklik nie. Hoekom nie?
Gebed: Here help my om U met oorgawe te dien en om nie te huiwer om vir U rimpels te maak nie, al kos dit wát. Amen
WORD OP JOU EIE STIL– DAG 31
Dinsdag Week 5

Geroep en gestuur vir die rimpel-effek 
LEES HANDELINGE 22

OORDENKING

Dink na en vra jou oor hierdie motief af:

1. Wat is dit wat dit vir jou swaar maak as mense nie jou getuienis oor Jesus wil verstaan of wil glo nie? 
2. Is dit goed dat gelowiges hulle roeping en gestuurwees in die wêreld hernu en telkens aanpas? 
3. Hoe kan jy dit in jou benadering meer prakties doen? 
Gebed: Here ek weet U het my geroep om ’n verskil te maak by my werk en familie waar U my geplaas het. Werk U deur my vir die regte rimpel-effek. Amen
BESPREEK IN DIE GROEP – DAG 32
Woensdag Week 5

Waar kry Rimpel-makers krag?
Die gelowige loot aan die Wingerdstok verbind
GROEPGESPREK

Lees Johannes 15:1-8 en gesels oor die vrae. Bring dit met jou eie geloofslewe in verband:
1. Kan ’n gelowige op sy eie vrugte dra en rimpels maak? Hoekom sê julle só? (Vers 1-4.)
2. Hoe weet ek dat ek reg gesnoei is? (Vers 3.)
3. Kan ek as gelowige sonder Jesus oor die weg kom? (Lees vers 5.)
4. Wat word van lote wat nie produktief is nie? (Vers 6)
5. Kan ’n gelowige alles kry wat hy of sy in gebed vra? (Vers 7.) 
  Wanneer sal die bidder dit nie kry nie?

6. Hoe kan ons volgens vers 8 die Vader verheerlik?

Gebed: Ons Here, ek kan slegs in u krag vorentoe beweeg. Moet my asseblief nie aan myself oorlaat nie. Amen

WORD OP JOU EIE STIL– DAG 33
Donderdag Week 5

’n Skoon gewete
LEES HANDELINGE 23

OORDENKING

Fokus op die sleutelsaak en dink na oor die betekenis vir jou:

1. Wanneer het ’n gelowige ’n skoon gewete? 
2. Wat beteken dit prakties as ŉ gelowige gewy en in diens van God staan? (Vers 1.) 
3. Wat dink jy het die woorde van vers 11 vir Paulus beteken? Wat sê dit vandag vir jou?
Gebed: Ek wil hierdie tyd gebruik Here, om weer opnuut in alles wat ek doen, op U te fokus. Amen
WORD OP JOU EIE STIL– DAG 34
Vrydag Week 5

Die leer van Christus
LEES HANDELINGE 24

OORDENKING

Dink oor die kernverse na en maak die volgende vir jouself uit:

1. Wat tref jou van vers 14, 15 en 21? 
2. Hoekom spreek juis dié aspekte jou aan? 
3. Voer ons vandag nog debatte oor hierdie sake; hoe raak dit jou? 

Gebed: Heer, help my om vas te hou aan die evangelie en blye boodskap van die opstanding wat in ons leef. Amen
WORD OP JOU EIE STIL– DAG 35
Saterdag Week 5

Twisvrae en treurige resultate
LEES HANDELINGE 25

OORDENKING

Dink eerlik oor die volgende saak na en jou bydrae:

1. Watter twisvrae (vgl vers 19), berokken die kerk en sy boodskap vandag skade?
2. Hoe dink jy moet dié verskille hanteer word?
3. Watter bydrae kan jy lewer om positiewe resultate te help verseker?

Gebed: Heer, help my om, te midde van ons verskille, te konsentreer op die kern van die Bybelse boodskap – u genade. Dankie daarvoor. Amen 

BESPREEK IN DIE GROEP – DAG 36
Sondag Week 6

Rimpels-vrug geproe
Vrug van die Gees wat rimpels maak

GROEPGESPREK

Let op Galasiërs 5:22 en praat oor die vrae. Dink deurentyd na hoe dit die uitleef van jóú geloof raak.
1. Watter aspekte van die Gees se vrug is in julle groep teenwoordig? Noem aan mekaar in die groep watter julle by mekaar opmerk.
2. Wat beteken dit vir jou dat medegelowiges jou op ’n spesifieke aspek van hierdie vrug in jou lewe gewys het wat hulle by jou raaksien?

3. Watter verskil, dink jy, maak die vrug van die Gees in ’n gemeenskap?

4. Watter drie aspekte van die Gees se vrug tref jou die meeste en hoekom?

Gebed: Heer, help my om die kwaliteite in my medegelowige se lewe raak te sien en U daarvoor te eer. Amen
WORD OP JOU EIE STIL– DAG 37
Maandag Week 6

Die Here se pad met jou 
LEES HANDELINGE 26

OORDENKING

Doen die volgende lekker oefening waardeur jy jou geloofslewe beter leer ken:
Stel ’n kort tydlyn op oor die pad wat die Here tot vandag toe met jou geloop het. Dui daarop aan en onderstreep: By Watter oomblikke in jou lewe weet jy het die Here wonderbaarlik ingegryp? 

Gebed: Dankie Here, dat U met my moeite maak. Dit laat my net vol verwondering. Amen. 
WORD OP JOU EIE STIL– DAG 38
Dinsdag Week 6

Die gelowige en ontberings
LEES HANDELINGE 27

OORDENKING

Nadat ŉ mens Paulus se verhaal gelees het, besef jy: Christen-wees is nie vry van ontberings nie. Watter ontbering in sy verhaal het jou die diepste geraak? Dink daaroor na in die lig van die vrae hier onder:
1. Deur watter moeilike tyd het jy onlangs gegaan? 
2. Wat het jou staande gehou?
3. Watter aanwysings kan jy daaruit neem vir wanneer die moeilike tye weer toeslaan?

Gebed: Heer, wanneer die storms en onsekerheid in my binneste woed maak my bewus van u beloftes en u getrouheid. Hou my vas midde in my twyfel en worsteling. Amen

BESPREEK IN DIE GROEP – DAG 39
Woensdag Week 6

Versorg en beskerm 
Rimpels van versorging en beskerming van die kudde

GROEPGESPREK

Lees Johannes 21:15-17 en praat oor die vrae. Bring dit telkens met julle elkeen se geloofslewe in verband:
1. Wie dink julle is “die lammers” in vers 15?
2. Wat behels “die oppas” in vers 16?
3. Wie is die skape van vers 17?
4. Wat beteken dit om die lammers en die skape “te laat wei” in ons dag? 

5. Hoekom, dink julle, vra Jesus vir Petrus drie keer of hy Hom liefhet?

6. Hoekom, dink julle, het Petrus gehuil?

7. Watter rimpels het Petrus ná hierdie gesprek veroorsaak?

8. Hoe kan julle prakties rimpels maak tussen die lammers en die skape daar waar julle elke dag beweeg? 

Gebed: Here Jesus, help my om ’n gelowige te wees wat besorg is oor ander gelowiges en die uitbou van U koninkryk. Amen
WORD OP JOU EIE STIL– DAG 40
Donderdag Week 6: AFRONDING
Met vrymoedigheid vorentoe
LEES HANDELINGE 28

OORDENKING

Ten slotte: Lees die laaste hoofstuk uit Handelinge en verbind jou aan jou roeping:

1. Is jy bereid om jou taak en roeping op te neem as gelowige en rimpels te maak? 
2. Is jy bereid om daar waar jy geplant is vir sy koninkryk te blom? (Vgl vers 31.)

Gebed: Here, hier is ek; stuur my en gebruik my in my werk, in my familie. Gebruik my as u instrument vir elke persoon wat U oor my pad stuur. Amen. 
BESPREEK IN DIE GROEP 

AFSLUITING

Diensbaarheid en entoesiastiese spanwerk
Duursame dissipelskap deur diensbaarheid
Die diepste verandering wat waarskynlik nog by die meeste van ons moet plaasvind, is dat Jesus se gesindheid van diensbaarheid by ons moet wortel skiet. Ons Here het na hierdie wêreld gekom om te dien, en nie om gedien te word nie (Mark 10:45; Joh 13).
Só bestaan Christus se kerk ook in hierdie wêreld nie ter wille van hulleself nie, maar om waarlik diens te lewer aan ‘n wêreld in nood. Per slot van sake is die kerk die enigste organisasie wat primêr ter wille van sy nie-lede bestaan!

Gelowiges wat met ywer Geesgedrewe lostrek om die Here met hulle gawes te dien, moet uiteraard onthou dat niemand dit op sy of haar eie kan doen nie. Die liggaam is ’n sisteem. Alles wat in God se koninkryk gedoen word, is eintlik spanwerk en liggaamswerk. Ná alles is elkeen van ons net maar een deeltjie van Christus se liggaam en het die ander baie nodig. Ons is geroep en gestuur om vir mekaar te wees! Om saam vir mekaar en waar ons kom, rimpels te maak.
Die liggaam kan eenvoudig nie anders werk as al die ledemate nie in goeie gees en gesindheid met mekaar saamwerk nie. Goeie verhoudings is hier hoofsaak. Waar daar liefdevolle verhoudings is, bruis daar energie, entoesiasme en vorm rimpels. So ’n geloofsgemeenskap druk hulle stempel af waar die lede ook al kom!
GROEPGESPREK

Deel met mekaar julle verwagtings en vrae oor die pad vorentoe:
1. Dink jy dis maklik om te bereik wat hier bo beskryf is?

2. Wat het jy die afgelope 40 dae opnuut geleer van jouself en van gemeentewees?

3. Dink jy dat die afgelope 40 dae jou nader gebring het aan jou roeping as gelowige? Hoe weet jy dit?

4. Wat was vir jou ’n hoogtepunt van die 40 dae van verdieping? 
5. Wat is die een boodskap wat jy vir medegelowiges wil gee wat nie die 40 dae van verdieping ervaar het nie?

Gebed: Onse Vader – Ons het die laaste 40 dae nog meer “reisgenade” uit u hand ontvang. Dankie daarvoor! Amen.
Dankie dat jy die afgelope 40 dae saam met ons deur Handelinge gereis het. Mag die Here jou seën en jou deur sy Gees toerus om deur duursame dissipelskap rimpels te laat uitkring.

Die Rimpels-vriendekring
